
39

E quæxi no se foisan manco accorte

D’êse sentie da-i gianchi e d’ese viste,

Schersci e rixetti fan de quella sorte,

Pe-a quæ e nostre sguandriñe fan conquiste.

Quelli ä fin no se sentan tanto forte

Animo, chêu e voentæ da poeî resciste,

E se slançan fra-e finte libertiñe,

Comme i Romani a-ô ratto de Sabiñe.

Quelle, comme da Ozela ëan staete instrûie,

Appeña di Europei vedeivan l’atto,

Sätavan zù con un scciûppon de rie;

E côrran in çà e in là façendo ô matto

Quæxi avessan piaxeî d’êse scorrie;

Poi montavan sciù torna comme un gatto,

Da-i rammi se lasciavan pende zù

E säta, e via, ne se veddeivan ciù.

Credendo perso sciôu, tempo e fadiga

I gianchi giastemmavan tutti quanti;

Ma vedendoe tornâ disposte in riga

Tutte riendo e ballandoghe davanti,

All’assato alleccæ dall’aia amiga

Tornavan; ma quand’ëan poco distanti

Rompan a riga e donne, a gamba lesta

Mostran torna e se perdan pe-a foresta.

Poi vegnivan de nêuvo; e tâ demôa

D’ascondise e tornâ da lì a un momento

A tiavan quelle in lungo pe mez’ôa;

E i gianchi che provavan ô tormento

De Tantalo, ch’ô l’ha zà li dä gôa,

Eppù ghe scappa l’ægua e l’alimento,

Ean zà stanchi, impazienti e pe uña coæ

Matta e pe a raggia rauzi e tormentæ.

